
Ang Kaimportante sa Edukasyon
Ang mosunod nga mga kasulatan ug pahayag gikan sa mga lider sa Simbahan makatabang nimo nga mas masabtan 
ang mga gidahom ug mga tinguha sa Ginoo alang kanimo nga makabaton og edukasyon. Samtang magtuon ka, 
pangitaa ang mga kamatuoran bahin sa kaimportante sa edukasyon.

Mga kasulatan nga tun-an:
Doktrina ug mga Pakigsaad 88:77–80, 118; 130:18–19

Mga pagtulun-an gikan sa mga lider sa Simbahan:

Si Presidente Russell M. Nelson mitudlo:

Makaangkon mo og edukasyon sa inyong paninguha. Walay laing makaangkon niini alang 
kaninyo. Bisan asa kamo, palamboa ang dakong tinguha sa pagkat-on. Kita isip mga Santos sa 
Ulahing mga Adlaw, ang pag-angkon og edukasyon dili lang usa ka pribilehiyo, relihiyoso kini nga 
responsibilidad. “Ang himaya sa Dios mao ang salabotan” (Doktrina ug mga Pakigsaad 93:36). Sa 
pagkatinuod, ang atong edukasyon alang sa kahangtoran. . . .

Ang maong mahangturong panglantaw makatabang ninyo sa paghimo’g maayong mga pagpili 
bahin sa pagkat-on.

Ayaw kahadlok sa pagpadayon sa inyong mga tumong—gani sa inyong mga damgo! Apan hibaloi nga walay 
shortcut sa kamaayo ug abilidad. Ang edukasyon mao ang kalainan tali sa paghandom nga makatabang 
mo sa ubang tawo ug sa paghimo sa pagtabang kanila. (Russell M. Nelson, “Unsay Inyong Pilion?” Liahona, 
Ene. 2015, 32)

Si Elder David A. Bednar sa Korum sa Napulog Duha ka Apostoles miingon:

Ikaw ug ako ania dinhi sa yuta aron maandam alang sa kahangtoran, sa pagkat-on unsaon sa 
pagkat-on, sa pagkat-on og mga butang nga importante sa temporal ug mahinungdanon sa 
kahangtoran, ug pagtabang sa uban nga makakat-on og kaalam ug kamatuoran (tan-awa sa 
Doktrina ug mga Pakigsaad 97:1). Ang pagkasabot kon kinsa kita, asa kita gikan, ug nganong ania 
kita sa yuta maghatag sa kada usa nato og dakong responsibilidad sa pagkat-on kon unsaon 
sa pagkat-on ug sa pagkat-on sa paghigugma sa pagkat-on. (David A. Bednar, “Learning to Love 
Learning,” Ensign, Feb. 2010, 27)

Si Presidente Camille N. Johnson, Kinatibuk-ang Presidente sa Relief Society, mipakigbahin:

Kinahanglang mokuha kita sa tanang edukasyon ug pagbansay kutob sa atong mahimo 
aron makapangandam kita. Andam sa pagserbisyo sa kalibotan ug sa Simbahan. Andam nga 
mahimong maalamong mga magtatambag ug mga kauban sa atong mga kapikas. Andam nga 
mahimong epektibong mga magtutudlo sa atong kabataan ug niadtong kabatan-onan nga atong 
impluwensiyahan. Kon mas daghan ang atong makat-onan, mas dako nga impluwensiya ang 
atong maangkon alang sa kaayohan.” (Camille N. Johnson, “Seek Learning by Study and by Faith” 
[BYU–Pathway Worldwide devotional, Oct. 19, 2021], byupathway.org).

Gikan sa Alang sa Kalig-on sa mga Kabatan-onan: Usa ka Giya sa Paghimo og mga Pagpili:
Ang Langitnong Amahan gusto nga ang Iyang mga anak nga babaye ug mga anak nga lalaki kanunayng 
makakat-on. Kamo adunay temporal ug espirituhanong mga rason sa pagtinguha ug mahalon ang pagkat-on. 
Ang edukasyon dili lang mahitungod sa pagkita og kwarta. Kini kabahin sa inyong mahangtoron nga tumong nga 
mahimong mas mahisama sa Langitnong Amahan. . . .
Pangita og mga oportunidad sa pagpalapad sa inyong hunahuna ug sa inyong kahanas. Kini nga mga 
oportunidad naglakip sa pormal nga edukasyon sa eskwelahan o sa bokasyonal nga pagbansay, ingon man sa 
dili pormal nga pagkat-on gikan sa mga tinubdan nga inyong gisaligan. Ilakip ang Ginoo diha sa inyong mga 
paningkamot, ug Siya mogiya kaninyo. Samtang kamo magkat-on mahitungod sa kalibotan sa inyong palibot, 
kat-oni usab ang mahitungod sa Manluluwas, kinsa milalang sa kalibotan. Tun-i ang Iyang kinabuhi ug mga 
pagtulon-an. Himoa ang seminary, institute, ug ang personal nga pagtuon sa ebanghelyo nga kabahin sa 
inyong tibuok kinabuhi nga pagkat-on. (Alang sa Kalig-on sa mga Kabatan-onan: Usa ka Giya sa Paghimo og mga 
Pagpili [2022], 31)

